
Nytt år – og noe nytt fra Tidsskriftet!1

Charlotte Haug
redaktør

Overvekt, fedme, 
sjukleg overvekt

1

Fedmeepidemien har nådd oss og må 
ikkje lenger bli bagatellisert. Med 
aukande gjennomsnittsvekt i befolkninga 
vert det også fleire sjukleg overvektige. 
Menneske med sjukleg overvekt er først 
og fremst medmenneske, ikkje nødven-
digvis pasientar. Mange aksepterer 
å leve med overvekt, men mange opple-
ver sterkt redusert livskvalitet også fordi 
dei møter fordommar i samfunnet, dess-
verre også frå helsepersonell. Andre vert 
invalidiserte av alvorleg sjukdom knytt til 
overvekta, fell ut av arbeidslivet i ung 
alder og lir ein tidleg død. Førebygging 
kan kanskje hindre fedme i neste gene-
rasjon, men kan ikkje kurere dei som lir 
av sjukleg overvekt i dag.

Det er gode haldepunkt for at adekvat 
kirurgisk behandling av pasientar med 
sjukleg overvekt (bariatrisk kirurgi) er livs-
forlengande, livskvalitetsfremjande og 
samfunnsøkonomisk sett kostnadsspa-
rande terapi. Bariatrisk kirurgi kan vere 
krevjande både for kirurg og anestesiper-
sonale, men den ultimate komplikasjon, 
død, har heldigvis vore sjeldan ved 
reintroduksjon av slik kirurgi i Noreg. 
Mangel på operasjonskapasitet har ført 
til at pasientar i desperasjon har reist til 
utlandet for operasjon, til tider utan å vite 
kva dei eigentleg har gått til. Preoperativ 
informasjon er viktig, pasienten skal leve 
med verknader og biverknader av opera-
sjonen resten av livet og bør sjølv kunne 
delta i val av prosedyre.

Førebygging og behandling av overvekt 
og sjukleg overvekt er eit område som 
skrik etter handfaste, offentlege grep. 
Utan slike grep vil samfunnet bli ein fri 
arena med potensielle kundar og leve-
randørar, der aktørar i marknaden vert 
sukkerindustrien, slankeindustrien og 
bariatriske kirurgar.

Villy Våge

villy.vage@helse-forde.no
Kirurgisk avdeling
Førde sentralsjukehus

